Y Bil Sector Amaethyddol (Cymru)

Crynodeb o faterion sy’n ymwneud a chymhwysedd deddfwriaethol

1. Cafodd Nodyn Briffio ei ddosbarthu i Aelodau ar y Bil Sector
Amaethyddol (Cymru) (“y Bil”) cyn y ddadl ar y cynnig i drin y Bil fel Bil
brys. Ary pryd, roedd y Llywydd yn parhau i fod yn ystyried ei barn ar
gymhwysedd deddfwriaethol at ddiben gwneud y datganiad sy’n
ofynnol o dan adran 110(3) o Ddeddf Llywodraeth Cymru 2006 a Rheol
Sefydlog 26.6. Fodd bynnag, roedd y nodyn hwnnw’n cynnwys adran
ar gymhwysedd deddfwriaethol yn amlinellu rhai o’r materion
allweddol a oedd yn cael eu hystyried gan y Llywydd.

2. Bellach, mae’r Llywydd wedi gwneud datganiad fod darpariaethau’r Bil,
yn ei barn hi, o fewn cymhwysedd deddfwriaethol.

3. Fodd bynnag, nid oedd penderfyniad y Llywydd yn un syml. Mae hi’n
cydnabod bod bod dadleuon sylweddol o blaid ac yn erbyn
cymhwysedd deddfwriaethol y Bil hwn'. Yn ogystal & hyn, mae’r
Liywydd wedi ystyried y ffaith bod setliad Cymru o ran datganoli yn
gymharol newydd ac, i raddau helaeth, heb ei brofi. Dim ond un
dyfarniad gan y Goruchel Lys ar y setliad sydd wedi bod, ac nid oes
unrhyw ddyfarniadau wedi bod ar y prif fater sy’n berthnasol i
gymhwysedd y Bil hwn.

4. Yn y cyd-destun hwn, cred y Llywydd mai’r llwybr mwyaf priodol yw
iddi bwyso’n fwy i gyfeiriad cymhwysedd, er mwyn caniatau i Aelodau
graffu ar y ddeddfwriaeth o dan sylw a phenderfynu i ba raddau y
maent am brofi ffiniau cymhwysedd neu i beidio a gwneud hynny. Er
mwyn cydnabod a hwyluso gwaith yr Aelodau yn y rél hon, mae’r
Llywydd yn rhannu ag Aelodau grynodeb o’r materion y mae hi wedi’u
hystyried mewn perthynas a chymhwysedd.

5. Y prif fater mewn perthynas a chymhwysedd yw’r cwestiwn a yw’r Bil
yn berthnasol i un neu fwy o’r pynciau a restrir yn Atodlen 7 i Ddeddf
Llywodraeth Cymru 2006.

6. Mae adran 108(7) o Ddeddf Llywodraeth Cymru 2006 yn darparu bod
yn rhaid i’r cwestiwn a yw darpariaeth yn berthnasol i bwnc gael ei
benderfynu gan gyfeirio at bwrpas y ddarpariaeth yn y Bil. Rhaid hefyd
ystyried effaith y ddarpariaeth yn y Bil ym mhob achos. Yng nghyd-
destun y setliad datganoli yn yr Alban, mae’r Goruchel Lys hefyd wedi
dweud bod y prawf ‘yn berthnasol i’ yn gofyn am gysylltiad cryfach
nag un ‘llac neu denau’ rhwng y ddarpariaeth yn y Bil a’r mater

! Cred y Llywydd fod cymhwysedd clir ar gyfer y rhan fwyaf o adran 2 y Bil ynghylch pwerau
Gweinidogion Cymru i sefydlu Panel Cynghori ar Amaethyddiaeth i Gymru. Mae’r nodyn hwn
yn defnyddio’r ymadrodd “y Bil” fel ffurf gryno ar gyfer darpariaethau eraill y Bil, lle’'r oedd y
Llywydd yn credu bod ei phenderfyniad yn llai syml.

neilltuedig o dan sylw. Yng nghyd-destun Cymru, byddai hyn yn golygu
bod angen cael mwy na chysylltiad ‘llac neu denau’ rhwng y
ddarpariaeth yn y Bil a’r mater yn Atodlen 7.

Mae Llywodraeth Cymru wedi nodi ei bod yn credu bod darpariaethau’r
Bil yn berthnasol i’r pwnc ‘Amaethyddiaeth’ yn Atodlen 7. Ceir dadl
gredadwy fod hynny’n gywir. Yn benodol, mae’r cysylltiad rhwng y
pwnc hwnnw a darpariaethau’r Bil yn amlwg yn fwy na bod yn ‘llac
neu’n denau’.

Ceir hefyd bynciau eraill yn Atodlen 7 y gellir dweud bod
darpariaethau’r Bil yn ‘berthnasol’ iddynt i ryw raddau: ‘Garddwriaeth’,
‘Coedwigaeth’ a ‘Datblygu gwledig’.

Gan droi at ddiben vy Bil, ceir hefyd ddadl gredadwy fod hyn yn pwyso i
gyfeiriad cymhwysedd. Hyd yn oed os ystyrir mai diben y Bil, yn syml,
yw diogelu cyflogau ac amodau gweithwyr amaethyddol yn unig, mae
cysylltiad cryf rhwng y pwnc hwnnw a’r cysyniadau ehangach o
‘Amaethyddiaeth’ a ‘Datblygu gwledig’.

Caiff y ddadl fod diben y Bil yn berthnasol i ‘Amaethyddiaeth’ ei
chryfhau os yw’r diben hwnnw yn cael ei weld i fod yr un peth a’r
diben a amlinellwyd yn nogfen ymgynghori Llywodraeth Cymru cyn y
Bil; hynny yw, mynd i’r afael a “nifer o heriau mawr [i’r sector
amaethyddol] sy’n gysylltiedig a’r gweithlu yn y dyfodol, gan gynnwys
gweithlu sy’n heneiddio a llai o weithwyr medrus ar gael”, drwy “annog
pobl ifanc i ymuno a’r sector amaethyddol, [a]... sicrhau bod
gweithwyr mewn diwydiannau sy’n ymwneud a’r amgylchedd a’r tir
yng Nghymru’n cael eu harfogi a’r sgiliau priodol”.

Gan droi yn awr at effaith y Bil, yr effaith uniongyrchol fyddai, yn
amlwg, rhoi’r gallu i Weinidogion Cymru bennu lefelau cyflog ac
amodau cyflogaeth eraill ar gyfer gweithwyr amaethyddol, yn hytrach
nag unrhyw effaith ar y sector amaethyddol ehangach. Fodd bynnag,
gellir dadlau bod pennu lefelau cyflog gweithwyr amaethyddol yn
berthnasol i ‘Ddatblygu gwledig’.

Mae’r Llywydd hefyd wedi nodi nad yw darpariaethau’r Bil yn dod o
fewn unrhyw eithriadau i gymhwysedd deddfwriaethol a amlinellir yn
Atodlen 7. Gellir dadlau, os oedd Senedd y Deyrnas Unedig wedi
bwriadu eithrio cyflogau amaethyddol o gymhwysedd y Cynulliad o ran
‘Amaethyddiaeth’, byddai wedi sicrhau bod eithriad priodol wedi’i
gynnwys yn Neddf Llywodraeth Cymru.

Fel y nodir yn Nodyn Briffio blaenorol y Llywydd ar y pwnc hwn, mae’n
nodedig yr ymdrinir a’r mater hwn yn benodol yn setliad datganoli yr
Alban. Mae Deddf yr Alban 1998 yn gwneud ‘hawliau a dyletswyddau
cyflogaeth’ yn fater neilltuedig - hynny yw, y tu allan i gymhwysedd
Senedd yr Alban. Fodd bynnag, ceir eithriad i’r mater neilltuedig hwn

ar gyfer pwnc yr Agricultural Wages (Scotland) Act 1949. Fel pwnc,
mae cyflogau amaethyddol, felly, o fewn cymhwysedd deddfwriaethol
Senedd yr Alban.

Wrth gwrs, mae setliad Cymru yn gweithio mewn ffordd wahanol i
setliad yr Alban. Yng nghyd-destun Cymru, dim ond os yw’n cael ei roi
yn Neddf Llywodraeth Cymru 2006 y mae cymhwysedd yn bodoli; yng
nghyd-destun yr Alban, fodd bynnag, mae cymhwysedd yn bodoli oni
bai bod Deddf yr Alban 1998 yn ei neilltuo. Fodd bynnag, gan ddilyn
cynsail yr Alban uchod yng nghyd-destun Cymru, gellir dadlau bod
absenoldeb eithriad cyffredinol i ‘hawliau a dyletswyddau cyflogaeth’
(neu debyg) yn Atodlen 7 i Ddeddf Llywodraeth Cymru 2006 yn
arwyddocaol, gan fod pynciau o’r fath yn amlwg yn rhedeg drwy nifer
0 bynciau o ran cymhwysedd. Yn yr un modd, gellir dadlau ei bod yn
arwyddocaol nad oes eithriad mwy cul ar gyfer ‘cyflogau amaethyddol’
neu faterion tebyg.

Hyd yma, mae’r nodyn hwn, yn bennaf, wedi amlinellu’r dadleuon a
oedd yn sail i farn y Llywydd fod y Bil o fewn cymhwysedd. Fodd
bynnag, mae’r Llywydd yn cydnabod bod hefyd dadl gredadwy nad oes
gan y Cynulliad gymhwysedd mewn perthynas ag amodau cyflogaeth
neu lefelau cyflog, oherwydd nad yw’r materion hyn wedi’u
hamlinellu’n benodol fel pynciau yn Atodlen 7 i Ddeddf Llywodraeth
Cymru 2006.

Fel y nodir yn Nodyn Briffio blaenorol y LIlywydd i Aelodau ar y Bil hwn,
mae’n glir o gyfraith achos diweddar mewn perthynas a chymhwysedd
deddfwriaethol, yng nghyd-destun yr Alban a chyd-destun Cymru, y
bydd y Goruchel Lys yn edrych ar y setliad datganoli cyfan wrth
ddyfarnu ar gymhwysedd. Wrth wneud hynny, gallai’r Llys gwestiynu a
oedd Senedd y Deyrnas Unedig wedi bwriadu rhoi cymhwysedd i’r
Cynulliad dros amodau a thelerau cyflogaeth ar draws y sectorau
datganoledig yng Nghymru, fel ‘Amaethyddiaeth’, ‘Addysg’ neu ‘Tai’.
Mae’r Llywydd hefyd wedi nodi yn y cyd-destun hwn fod ‘hawliau a
dyletswyddau cyflogaeth’ wedi’u neilltuo o gymhwysedd Senedd yr
Alban.

Fel y nodir yn Nodyn Briffio blaenorol y Llywydd i Aelodau, cafodd
gwahanol safbwyntiau Llywodraeth Cymru a Llywodraeth y DU mewn
perthynas a chymhwysedd eu crynhoi yn nhystiolaeth y Prif Weinidog
i’r Pwyllgor Materion Cyfansoddiadol a Deddfwriaethol ar 22 Ebrill fel a
ganlyn -

“Our argument would be that it falls within the competence of
the National Assembly because it is an agricultural matter, as it
is in Scotland. The UK Government would take the view that it is
an employment law matter and, therefore, not devolved, even
though it is devolved in Scotland, where employment law is not
devolved. There are two different viewpoints. The only way of



resolving that, at the moment, is, if it comes to that and if there
is disagreement, via reference to the Supreme Court.”

18. Wrth wneud ei phenderfyniad bod darpariaethau’r Bil yn dod o fewn y
cymhwysedd deddfwriaethol, bu i’r Llywydd hefyd ystyried yr holl
brofion cymhwyso eraill a nodir yn y Ddeddf: yr effaith diriogaethol; a
ydynt yn gydnaws a hawliau’r Confensiwn; a ydynt yn gydnaws a
chyfraith yr UE; yr effaith ar swyddogaethau Gweinidog y Goron; a gaiff
rhai deddfiadau penodol eraill eu gwarchod; a gaiff swydd y Rheolwr
ac Archwilydd Cyffredinol ei gwarchod; a’r prawf sy’n nodi na chaiff y
Bil effaith waharddedig ar Gronfa Gyfunol Cymru. Roedd yn fodlon bod
y Bil yn amlwg yn bodloni’r holl brofion hyn.

19. Caiff Aelodau eu hatgoffa o’r wybodaeth gefndirol a baratowyd gan
Wasanaeth Ymchwil y Cynulliad, sydd ar gael yma, a’r crynodeb o’r Bil
drafft i’r Aelodau, sy’n cynnwys dadansoddiad cymharol o
ddarpariaethau’r Bwrdd Cyflogau Amaethyddol presennol a chynigion
Llywodraeth Cymru, a fydd ar gael yn fuan ar dudalen y Gwasanaeth
Ymchwil ar y fewnrwyd.

